ޔައުމިއްޔާ

މާލިއްޔަތު ކޮމިޓީގެ 40 ވަނަ ބައްދަލުވުން. (26.08.2010)

ރިޔާސަތުން ވާހަކަދެއްކެވުން:

އެޖެންޑާގެ ފުރަތަމަ ކަމަކަށް އޮތީ އިއްޔެ އަޅުގަނޑުމެން ސަބް ކޮމިޓީގެ ރިޕޯޓުގައި މައިގަނޑު ހުރިހާ ބައިތަކެއް ނިންމާފައި، އިންޝުއަރެންސް ޕެކޭޖު ފިޔަވައި އެހެން ހުރިހާ ކަމެއް ނިމިފައި އޮތީ. އެހެންވީމާ، އިންޝުއަރެންސް ޕެކޭޖުގެ ކަންތައް އަޅުގަނޑުމެން ފައިނަލްކޮށްލީމަ މިކަން ނިމުނީ. ދެން އިއްޔެ ޖަލްސާގައި މި ހުށަހެޅުމެއް ހުށަހެޅި ތާއީދު ވެސް ލިބުނު. އެހެންނަމަވެސް، އެއީ ނުރަސްމީކޮށް ކުރެވިފައި އޮތް ކަމެއް ވީމަ މިއަދު އެ ހުށަހެޅެންވާ އެއްޗެއް ހުށަހެޅި ތާއީދު ލިބިގެން އަޅުގަނޑަށް ވޯޓަކަށް އެހޭނީ. އެއީ މެޖޯރިޓީ ލީޑަރާއި މައިނޯރިޓީ ލީޑަރުގެ ކަންތައް މީގައި ޕޮޒިޝަންކުރާނެ ގޮތަކާ ބެހޭ ގޮތުން. އެހެންވީމާ، އަޅުގަނޑު އެ ފުރުޞަތު ވެސް ހުޅުވާލާފައި މި ބާއްވަނީ. އެހެންވީމާ، އިންޝުއަރެންސް ޕެކޭޖުތައް ހުށަހެޅުމުގެ ފުރުޞަތު އަޅުގަނޑު ހުޅުވާލަން. މަސީޙު ދެން ރިޔާޟް.
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:
އިންޝުއަރެންސް ޕެކޭޖާ ބެހޭ ގޮތުން ދެން އަޅުގަނޑަށް ފެންނަނީ މިހާރު އަޅުގަނޑުމެން މި މުސާރަ އާއި ލިވިން އެލަވަންސާ އެ ބައިތައް އޭގެ އެއްބަސްވުމަކަށް އާދެވިފައި މި އޮތީ. ދެން އެހެނިހެން އިނާޔަތްތަކުގެ ދަށުގައި މ ިއޮންނަ އިންޝުއަރެންސް ޕެކޭޖުގެ ވާހަކަ. އަޅުގަނޑަށް ފެންނަނީ މީތި ދެން އަޅުގަނޑުމެން އެ ވާހަކަ ދެން އިތުރަށް މީގައި ނުޖަހާ ކުރިން ވެސް މީގައި ކަނޑައަޅާފައި އިން ގޮތަށް އެކަން ކުރަމުން ގެންދާށޭ. ދެން އަލަށް ކަނޑައަޅަންޖެހޭ މީހުންނަށް އެ އަލަށް މިހާރު މުސާރަ ކަނޑައަޅާ މީހުންނަށް ކަނޑައަޅަންޖެހެންޏާ އެއީ އެ މީހުންނަށް ކަނޑައަޅަން. އެހެންނޫނިއްޔާ އަޅުގަނޑުމެންނަށް ހަމަ މީގެތެރޭގައި ތިބެވިދާނެ މި ހަމަ ވަރަށް ގިނަ އިރު. ޣަފޫރު ވެސް އެއް ކޮޅުން ދެއްކެވީ އެންމެ ރަނގަޅު ވާހަކަފުޅު. އަނެއް ކޮޅުން ރިޔާޟު ރަޝީދު ވެސް ދެއްކެވީ ރަނގަޅު ވާހަކަފުޅު. ނާޝިޒު ވެސް އެ ދެއްކެވީ ރަނގަޅު ވާހަކަފުޅެއް. އެހެންވީމާ، މީގައި ކޮޅެއްގައި ޖެހޭނެ. ކޮންމެ ގޮތެއް ވިޔަސް އަޅުގަނޑުމެން ކުރިން މިތިބީ އިންޝުއަރެންސްގެ ކަންތައްތަކެއް ނިންމާފައި އޭގެ ވަކި ފޯމިއުލާއެއްގެ ދަށުން. އެހެންވީމާ، މި އޭ،ބީ،ސީ،ޑީ ކޮންމެހެން ޖަހާކަށް ނުޖެހޭނެ. މިހާރު އޮތް ގޮތުން ވެސް އަޅުގަނޑުމެންނަށް އޭ،ބީ،ސީ،ޑީ ކިއިދާނެ. އެހެންވީމާ، މީގައި މިގޮތަށް ކޮންމެހެން ނުޖަހާ ކުރިން ހަމަ މި އޮތީ މަޖިލީހުގެ މެންބަރުންނަށް މެޑިކަލް އިންޝުއަރެންސް ދޭންވާނެ އެވެ. މިވެނި ބަޔަކަށް މިނިވަން މުއައްސަސާތަކުގެ މީހުންނަށް ދޭންވާނެ އެވެ. މިވެނި ބަޔަކަށް ދޭންވާނޭ ކިޔާފައި ހަދާފައި މި އިންނަނީ. އެހެންވީމާ، މިހާރު މި ހަނިކޮށްލަނީ. އަދި މިކަން މި ގޮތުގައި ކަނޑައެޅިގެން އަޅުގަނޑުމެން މީގައި ނުލިޔުނަސް އެ އަޅުގަނޑުމެނަށް ބޭނުމިއްޔާ ފަހުން އެކަން ކުރެވޭނެ. އެއީ މި ކަމަށް މާނަކުރަނިއްޔޭ ކިޔާފައި. އެހެންވީމާ، އެއީ ދެން އެއް ޚިޔާލު މަސައްކަތް އަވަސްކުރުމުގެ ގޮތުން.
ރިޔާސަތުން ވާހަކަދެއްކެވުން:

އާދެ މީގައި އަޅުގަނޑުމެން ޕެކޭޖުތައް އައިޑެންޓިފައި ކުރަންޖެހުނީ ވެސް އެކި ކޮމިޝަންތަކުން އެކި ޕެކޭޖު ނަގަމުން ދާތީ. އެ ބޭފުޅުންގެ މެދުގައި ވެސް އެ ޝަކުވާ އުފެދިގެން މިހާރު. ސިވިލް ސަރވިސް ކޮމިޝަނުން އޮތީ 35000 ރުފިޔާގެ ޕެކޭޖެކޭ، އަނެއް ތާކުން އޮތީ މިހާވަރުގެ ޕެކޭޖެކޭ. ދެން މީގެ ޕެކޭޖު ނަގަމުން ގޮސް ހަމަ ނެގޭ އިނގޭތޯ ހަމަ ބަލާ އެމްބިއުލެންސް އަންނަ ހިސާބަށް ވެސް ޕެކޭޖު ނެގޭ. އެހެންވީމާ، މީގައި އަޅުގަނޑުމެން އެބަޖެހޭ ހަމަ ލިމިޓެއް ޕްރީމިއަމްގެ ލިމިޓެއް ހަމަ ކަނޑައަޅަން މިފަހަރު އެބަޖެހޭ ކަމަށް އަޅުގަނޑަށް ފެންނަނީ. އޭރުން މި ޝަކުވާތައް އެ ގޮތަށް އައުން ހުއްޓުވޭނީ. ރިޔާޟު ދެން ޣަފޫރު.
ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު ފުރަތަމަ މުޤައްރިރު މި ވިދާޅުވި އެއްޗަކަށް އެއްޗެއް ދަންނަވާލާނަން. އެއީ މަޖިލީހުގެ މެޖޯރިޓީ ލީޑަރާއި މައިނޯރިޓީ ލީޑަރަށް ޚާއްޞަ މާލީ އިނާޔަތްތަކެއް ދޭން. އެއީ މިތަނަށް ކިހިނެއް ވަދެގެން އުޅޭ އެއްޗެއްތޯ. މަޖިލީހުގެ ރައީސަށް އެކަންކުރަން ނުކެރިގެން މުޤައްރިރަށް، ނައިބު ރައީސަށް ސިއްރު ގޮތަކަށް އެކަން ކުރަން އަންގައިގެން އެ މަސައްކަތްކުރަމުން ގެންދަނީތޯ އަޅުގަނޑުމެން މި ކޮމިޓީގެ މެންބަރުން ލައްވާ. އެއީ އަޅުގަނޑު އެއް ސުވާލަކީ. ދެން، ދުނިޔޭގެ އެހެން ޤައުމުތަކުގެ މެޖޯރިޓީ ލީޑަރާއި މައިނޯރިޓީ ލީޑަރާ 2 މީހުންގެ ރޯލު ކޯއްޗެއްކަން، އެއީ. އެ މީހުންނަކީ ކޮން ބައެއްކަން މުޤައްރިރަށް އެނގިވަޑައިގަންނަވާނެ. އެހެންވީމާ، އެ ގޮތަށް މ ިތަނުގެ މަޖިލީހުގެ މަޤާމުތައް އެ ގޮތަށް ހަމަޖެއްސުމުގެ އެ ފުރުޞަތު އޮއްވާ، އެކަން އެ ގޮތަށް ނުކޮށް މަޖިލީހުގެ ރައީސް ކުރައްވަންޖެހޭ ކަމެއް އެއީ މިތަނުގެ މެޖޯރިޓީ ލީޑައެއް ނެންގެވުން. އެހެންވީމާ، މަޖިލީހުގެ ރައީސް އެކަން ނުކުރައްވާ މަޖިލީހުގެ ރައީސް ހިތްޕުޅު ހަމަވާ މީހަކަށް މެޖޯރިޓީ ލީޑަރުކަން ދީގެން އަނެއްކާވެސް އިތުރު މަޤާމަކަށް ހައްދަވާފައި ކާރަކާއި އެލަވަންސާ އެއްޗިހި ދޭ ގޮތަށް މި ތާނގެ ސްޓްރަކްޗަރ އެ ގޮތަކަށެއް ނުހެދޭނެ. މަޖިލީހުގެ އިމްތިޔާޒާ ބެހޭ މައްސަލައެއްގެ ގޮތުގައި އެ މައްސަލަ ކުރީގައި ވެސް މިތަނަށް މީހަކު ހުށަހެޅި. ހުށަހަޅައި އަލުން އެ މައްސަލަ ހުށަހަޅަން. އެހެންވީމާ، އަލުން އެ ފުރުޞަތު ތަނަވަސްކޮދެއްވާ ކަމަށް ވަންޏާ އެކަން ކުރެއްވާ ކަމަށް ވަންޏާ އެކަން ވަކި ބަޔަކު ކުރާނެ އަނެއްކާވެސް އެކަން ކޮށްފިއްޔާ. ދެން މި ކޮމިޓީއަށް މައްސަލަ އަންނަ ގޮތަށް ބަލާއިރު މުޅި ޖުމުލަ މަޖިލީހުގެ މެންބަރުންގެ މައްޗަށް އަންނަ ކަމެއް ވެއްޖިއްޔާ އެ އަންނަންވާނެ މަގެއް އޮންނަންވާނެ. މަޖިލީހުގެ ރައީސަކަށް ނުކެރުނު މި މައްސަލަ މި ތަނަށް ފޮނުވާކަށެއް. އެ ސިޓީއެއް ފޮނުއްވީމަ ވެސް އެ ސިޓީގައި ސޮއިކުރައްވަން ވެސް މަޖިލީހުގެ ރައީސަކަށް ނުކެރުނު. ދެން މި އުޅުއްވަނީ ކޮމިޓީގެ މުޤައްރިރު ލައްވާ ނޫނީ މަޖިލީހުގެ ނައިބު ރައީސް ލައްވާ މިކަން ކުރުވަން ވެގެން. ނޫނިއްޔާ ނައިބު ރައީސް ވިދާޅުވެގެން ނައިބު ރައީސްގެ ރުހުމާ އެކުގައި ބަޔަކު ލައްވާ ނުރަސްމީ ގޮތުން ނަމަވެސް މީތި ހުށަހަޅުއްވައިގެން މިއަށް ތާއީދެއް ހޯއްދަވައިގެން މި ތަނުން ނިންމަން. އެކަން އެގޮތަށް ކޮށްފިއްޔާ މި މެންބަރުންގެ ތެރޭގައި ވަރަށް ބޮޑު ހަމަނުޖެހުމެއް އުފެދިގެންދާނެ. ރޭގައި މިހާރު މަޖިލީހުގެ މެންބަރުންގެ އިމްތިޔާޒާ ބެހޭ ބިލެއް ރޭނގައި ޑްރާފްޓުކުރެވިގެން ދިޔައިރުގައި އޭގައި މަޖިލީހުގެ މެންބަރުންގެ ހައިރާކީ މިންގަނޑުތަކެއް ކަނޑައެޅީމަ އެ މައްސަލައާ ހެދި ރޭ ދޮޅުގަޑިއިރު ވަންދެން ކޮމިޓީ ކުރިއަށް ނުގެންދެވިގެން އެ ބޭފުޅުން ކޮމިޓީ ހުއްޓާލާ ހިސާބަށް ދިޔައީ. އެހެންވީމާ، މެންބަރުންގެ ތެރޭގައި ވަރަށް ކަންބޮޑުވުން އޮތް މައްސަލަ އެއް މިއީ. އަނެއްކާ މަޖިލީހުގެ ރައީސް ކުރީ ދުވަހެއްގައި ވަޒީރުންނާ އެއް ފެންވަރޭ ކިޔާފައި އަނެއްކާ އަނެއް ދުވަހު ދެން ތިމަންނަ އެ ގޮތަށް އެކަން ނިންމިކަމަށް އެކަން ބުނެވުނު ކަމުގައި ވީނަމަވެސް މަޖިލީހުގެ މެންބަރުންގެ ތެރެއިން މި ކަމާ ބެހޭ ގޮތުން ކަންބޮޑުވުންތަކެއް އޮތީތީވެ ތިމަންނަ އަލުން އަނބުރާ އެދެއްކި ވާހަކަ ގެނެސްފީމޭ. ތިމަންނަ އެކަން ފޮނުވާނީ ކަމާ ބެހޭ ކޮމިޓީއަކަށޭ. ކަމާ ބެހޭ ކޮމިޓީއަކީ މިއެއް ނޫން. މިއީ އެ ކަމާ ބެހޭ ކޮމިޓީ ކަމަށް ވެއްޖިއްޔާ އެކަން ޖެހޭނެ މިތާ ލިޔުމުން އޮންނަން. މަޖިލީހުގެ މެންބަރުންގެ ކަންތައްތައް ކުރާނީ ޢާއްމު ކޮމިޓީ އާއި އިމްތިޔާޒު ކޮމިޓީއާ މަޖިލީހުން ހޮވާލެވޭ ކޮމިޓީތަކެއް. މާލިއްޔަތު ކޮމިޓީ އަކީ މިއީ އެކަން އެދިދިމާލުން ނިންމުމަށްފަހުގައި އަންނަންޖެހޭ ދިމާ. އެހެންވީމާ، އަޅުގަނޑަކަށް ގަބޫލެއް ނުކުރެވޭ. އެކަމަކު، ބާރު އޮތް ބަޔަކަށް އެކަން ހުރެވިދާނެ މި ތާނގައި. ދެން ހަމަ އެކަން އެ ގޮތަށް ކުރާއިރުގައި މި މައިނޯރިޓީ ލީޑަރާއި މެޖޯރިޓީ ލީޑަރޭ މި ތަނުގައި ބުނާއިރު ހަމަ މިހާރު މަޖިލީހުގެ ގަވާއިދުގެ 29 ވަނަ މާއްދާގައި އެބަ ބުނޭ ރައްޔިތުންގެ މަޖިލީހުގައި ސިޔާސީ ޕާޓީތަކުގެ ދައުރު. ދައުރު ބުނާއިރުގައި އެބަ ބުނޭ ސިޔާސީ ޕާޓީތަކުގެ ލީޑަރުންގެ ވާހަކަ ވެސް. އެހެންވީމާ، ސިޔާސީ ޕާޓީތައް ތަމްސީލުކުރާ ލީޑަރުންނަށް ވެސް މި އިނާޔަތާ އެއްޗިހި މިތަނުން ލިބެންވާނެ. އެކަމަކު، އޭގެ މީހަކަށް އަޅުގަނޑު ވާ ކަމަށް ވަންޏާ އަޅުގަނޑު އެ އިނާޔަތެއް ބޭނުމެއް ނޫން، އެ ހަމަޖިއްސިޔަސް ވެސް. އެކަމަކު، މިދެންނެވީ މިގޮތަށް މިކަން ކުރަން މި ތާނގައި އުޅޭކަން އަޅުގަނޑަށް ވޭތުވެދިޔަ 3 ޖަލްސާ އިން އިނގިއްޖެ. މިއީ ވަރަށް ބޮޑު ރޭވުމެއްގެ ތެރެއިން ދާ ކަމެއް. ދެން އަޅުގަނޑު މިވާހަކަ މި ދައްކަނީ މިތާ ރެކޯޑަށްޓަކައި. ދެން އިއްޔެގައި މި ކަމަށް ވޯޓަކަށް އަހަން ވެސް އުޅުނު. އެކަމަކު، ޙަމްޒާ މި ހުށަހެޅުމާ ގުޅިގެން އިއްޔެގައި ކުޑަދަށުގައި ދެކެވުނު ވާހަކައަކާ ގުޅިގެން ޙަމްޒާ ވިދާޅުވި ތިމަންނަ އެ ވާހަކަ ބުނީ އޮން ރެކޯޑަކު ވެސް ނޫނޭ. އެއީ ބުނި ބުނުމެކޭ އެއީ. ތިމަންނަ ހުށަހެޅި ހުށަހެޅުމެއް ނޫނޭ އެއީ. ދެން އެއަށް މީހަކު ތާއީދުކުރިޔަސް. ދެން އެހެންނަމަވެސް، އަޅުގަނޑު ބޭނުން ޔައުމިއްޔާ ވެސް ބަލަން ހުށަހެޅުމެއް އޮތްތޯ ބަލަން. އެފަދަ ހުށަހެޅުމެއް، އެކަން ވެސް އަޅުގަނޑު ބަލައިލަން ބޭނުން. ދެން އަޅުގަނޑު މިއުޅެނީ ކޮންމެހެން މީހަކަށް އެއްޗެއް ލިބިދާނެތީ ކަންބޮޑުވާތީކީ ނޫން. މިތަނުން ދޭންވެއްޖިއްޔާ ދޭނެ. އެކަމަކު، އަޅުގަނޑުމެން މެންބަރުންނަކީ ޤާނޫނުއަސާސީ ވެސް ޤާނޫނުގެ ކުރިމަތީގައި ވެސް ގަވާއިދުގެ ކުރިމަތީ ވެސް އަދި އެންމެން ހަމަހަމަ ބައެއް. ހަމަހަމަ ބަޔަކަށް ވީއިރު މަޖިލީހުގެ މެންރަކަށް ވީތީވެ މަޖިލީހުގައި އޭނަ އަދާކުރާ ޕާޓީއެއްގެ މެންބަރުންގެ އަދަދު ގިނަވީތީވެ އެ ހައިސިއްޔަތުން އޭނަ އަށް ލިބޭ މެޖޯރިޓީ ލީޑަރު ނޫނީ މައިނޯރިޓީ ލީޑަރު އެއީ އޭނަގެ މަޤާމުގެ ގޮތުން އޭނައަށް ލިބޭ ޝަރަފެއް. އެއީ އޭނައަށް އިތުރު އިނާޔަތެއް ޙައްޤެއް އޮންނަންޖެހޭނެ ކަމަކަށް އަޅުގަނޑެއް ގަބޫލެއް ނުކުރަން. އެހެންވީމާ، އެ ކަމާ އަޅުގަނޑު ދެކޮޅުހަދަން. ދެން މަސީޙު ދެއްކި އަނެއް ވާހަކައަށް ދާ ކަމަށް ވަންޏާ އަދިވެސް އަޅުގަނޑަށް މުސާރައާ ބެހޭ ގޮތުން މި ކޮންމެވެސް ވަރަކަށް މި ކަމާ ދޭތެރޭގައި ވިސްނާލުން އަޅުގަނޑަށް ފެނޭ. ދެން ހެލްތު އިންޝުއަރެންސެއް ދޫކޮށްލާފައި ބޭއްވުމުގެ ބަދަލުގައި އަޅުގަނޑަށް ވެސް ގަބޫލުކުރެވޭ ބައެއް ތަންތަނުގައި ވަރަށް ބޮޑެތި އަދަދު ދައްކައިގެން މިހާރު ވެސް އެބަ އެކަން ކުރަމުން ދޭ. މިނިވަން މުއައްސަސާތަކުން ވެސް. ވަރަށް ބޮޑެތި އަދަދުތައް. އަޅުގަނޑަށް މަޢުލޫމާތު ލިބިފައި ވާ ގޮތުން 25000 އަށް ވުރެ މަތީގައި ވެސް އެބަ އުޅޭ. ބައެއް މީހުން 25 ހާހުން ޕެކޭޖު ނަންގަވައިގެން ވެސް އެބަ އުޅުއްވާ. އެކަމަކު، އެކަން ކުރައްވަންޖެހޭނީ އެ ބޭފުޅަކު ބޭނުންވަރެއްގެ ހެލްތު، އިންޝުއަރެންސެކޭ ބުނީމަ ދެން އެމީހުން ހިތަށްއެރި ވަރެއްގެ އިންޝުއަރެންސެއް ނޫން އޮންނަންޖެހޭނީ. އެކަން ވެސް އޮންނަންޖެހޭނީ ލިމިޓެއްގައި ކުރެވިފައި. އެއީ ލިމިޓެއްގައި ދެން. މިސާލަކަށް ބަލަމާ ހިނގާ ރައްޔިތުން މަޖިލީހުގެ މެންބަރުން. ރައްޔިތުން މަޖިލީހުގެ މެންބަރުންނަށް މި އުޅެނީ 9000 އާއި 12000އާ ދޭތެރޭގެ ކަންނޭނގެ ޕްރިމިއަމަށް ދައްކަން މި ޖެހެނީ. އެކަމަކު، މިނިވަން މުއައްސަސާތަކުގެ މީހުން 25000. މިއީ ކޮންކަހަލަ ހަމައެއް. މިއީ ރަނގަޅު ހަމައެއް ނޫން. ދަރަޖައިގެ ގޮތުން ބަލަންޏާ ވެސް ރައްޔިތުން މަޖިލީހުގެ މެންބަރުންނަކީ މާ ދަރަޖައިގެ ގޮތުން މަތީ ބައެއް ކަމަށް ގަބޫލުކުރުމުގެ ފުރުޞަތު އެބަ އޮތް. އެއީ އެ ބަޔަކު މިދެންނެވި ފަރާތްތައް މަޤާމުތަކަށް އިންތިޚާބުކުރަނީ ވެސް ރައްޔިތުން މަޖިލީހުން. އެހެންވީމާ، އެ ވެސް ހަމަޖެހޭ އުސޫލެއް ނޫން. އެހެންވީމާ، އެ ގޮތަށް ބަލާއިރު. ދެން ރާއްޖޭގައި މިހާރު ސަރުކާރުން ވެސް ވަރަށް ބާރުއަޅަމުން މި ގެންދަނީ މި މަދަނަ ޕްރޮގްރާމުގައި މީހުން ބައިވެރިކުރަން. ދެން މަދަނަ ޕްރޮގްރާމުގައި މީހުން ބައިވެރިކުރައްވާއިރުގައި އަޅުގަނޑުމެންނަށް އެކަން ކުރެވިދާނެ ރާއްޖެ އާއި ރާއްޖެ އިން ބޭރުގައި އެކަން ކުރެވޭނެ ގޮތްތަކަކަށް. އެކަމަކު، މިހާރު އެބަހުރި މަދަނަ ޕްލަސް، މަދަނަ ޕްލަސްވެއްޖެ ކަމަށް ވަންޏާ މަދަނަ ޕްލަސް އިން އެބަކުރެވޭ ރާއްޖެ އިން ބޭރުން ބޭސް. އެކަމަކު، ރާއްޖެ އިން ބޭރުން ބޭސްކުރާއިރުގައި ދެން ބައެއް ބޭފުޅުން ވިދާޅުވާނެ އެއީ ހެލްތު އިންޝުއަރެންސް ސްކީމެއް ނޫނޭ. އެހެންވެއްޖެ ކަމަށް ވަންޏާ މިދެންނެވީ މި ގޮތް ވެސް އެބަ އޮތޭ އެޓްލީސްޓު މިއަށް ދާން. ދެން އެ ނޫން ގޮތަކަށް ދާ ކަމަށް ވަންޏާ އިއްޔެގައި ވެސް މުޤައްރިރު ފާހަގަކުރެއްވި މިކަންކަމުގައި ނެގޯޝިއޭޓުކުރުމަކީ އެއީ ކޮށްގެން މަޖިލީހުގެ، މަޖިލީހުން ފޯރުކޮށްދޭންޖެހޭ އެއްޗެއް މިއީ. މަޖިލީހުން މިކަން މި ނިންމަނީ. އެހެންވީމާ، މަޖިލީހުގެ 77 މެންބަރުންނާ ދެން މި ތަނުގެ ސްޓާފުގެ ތެރެއިން ބައިވަރު ތިބޭއިރުގައި މި ޕެކޭޖުތެރެއަށް ނޫނީ މި އަދަދު ތެރެއަށް ރައްޔިތުން މަޖިލީހުން މިހާރު ފަނޑިޔާރުންނާ އަދިވެސް އެހެން މިނިވަން މުއައްސަސާތަކުގެ ބޭފުޅުންނަށް މި އިންޝުއަރެންސް ޕެކޭޖު ދޭއިރުގައި އެ ބޭފުޅުންނަށް ނެގޯޝިއޭޓު އަޅުގަނޑުމެންނަށް ކުރެވިދާނެ. އަޅުގަނޑަށް ހީވަނީ އެ ފުރުޞަތު އެބަ އޮތް ހެން މާލިއްޔަތު ކޮމިޓީ އަށް ވެސް. އެ ފަރާތްތަކާ މަޝްވަރާކޮށްގެން މި ޕްރިމިއަމް ދަށްކުރަން. އެހެންވީމާ، އެ ގޮތަށް ދައްކަންކޮށްގެން މިކަންކުރެވޭނެ މަގެއް ހޯދުން މުހިއްމު. އެ ގޮތުން އަޅުގަނޑު މި ހަމަ މި ހުށަހަޅަންޖެހިއްޖިއްޔާ ހުށަވެސް އަޅާނަން ރައްޔިތުން މަޖިލީހުގެ މެންބަރުންނަށް ވުރެ މަތީ އަދަދެއް އެ އޮންނަ ޕެކޭޖެއް އެއްވެސް މިނިވަން މުއައްސަސާއަކަށް ދީގެނެއް ނުވާނެ. ދެވޭނެ އުސޫލެއް އޮވެގެނެއް ނުވާނެ. އެހެންވީމާ، އެ ފަރާތްތަކާ މަޝްވަރާކުރުމަށް ފަހު އެއާ އެއް ވަރަށް ގެންނަންޖެހޭނީ ނޫނިއްޔާ އެއަށްވުރެ ދަށަށް ދާންވާނީ. މިހާރު އެ އޮތް ގޮތަށް 25000 ރުފިޔާގެ ޕެކޭޖެއް އެ ބޭފުޅުން ބޭނުންހާ ގޮތަކަށް އެ ބޭފުޅުންގެ އަތްމައްޗަށް ދޫކޮށްލައިގެން ވެސް ނުވާނެ. މިކަން ޖެހޭނެ މަޖިލީހުން ހަމަ މި އިނާޔަތް މިހާރު މި ނިންމާ މުސާރައިގެ އޮނިގަނޑުގެ ތެރެއިން އެކަން ވެސް ނިމިގެން ދާންޖެހޭނެ ކަމަށް އަޅުގަނޑު ގަބޫލުކުރަނީ. ދެން އަދިވެސް ހަމަ އެއް ފަހަރު އަޅުގަނޑު އަދިވެސް ތަކުރާރުކޮށް އަޅުގަނޑު މި ހަމަ ޢިއްޒަތްތެރި މެންބަރުންނަށް ދަންނަވަން ބޭނުން މިހާރު އަޅުގަނޑުމެން މި އެކުލަވާލި މުސާރައިގެން އޮނިގަނޑަށް ބަލައިލާއިރުގައި ވެސް ވަރަށް ބޮޑެތި އަދަދުތައް އަޅުގަނޑުމެނަށް ޖެއްސިފައި އެބަހުރި. ޚާއްޞަކޮށް ދަށު ކޯޓުތަކުގައި ތިބި ބޭފުޅުން ކުރިން 28000 ދެމުން އައި ބޭފުޅުންގެ މުސާރަތައް ވެސް ވަރަށް ބޮޑުތަން އަޅުގަނޑުމެންނަށް މައްޗަށް ޖެއްސިފައި މި ވަނީ. އެހެންވީމާ، މިހާރު މިއޮތް އަދަދުތަކަކީ މިއީ ހަމަ އަޅުގަނޑުމެންނަށް ވިސްނާލަން ރަނގަޅު. އަދި އެ ރަނގަޅު، އެހެން މި ދަންނަވަނީ މީގެ ސަބަބުން މުސްތަޤުބަލުގައި ރާއްޖެ އަށް އާމްދަނީ، ރާއްޖެއަށް ލިބޭ އާމްދަނީ އިތުރުވެގެނެއް އަދި އެއް ނުދޭ. މިއީ އަޅުގަނޑުމެން ވަރަށް ބޮޑަށް ވިސްނަންޖެހޭ ކަމެއް. މީގެ ދެރައަކީ ހިތާމައަކީ ސަރުކާރު ހިންގާ ޕާޓީތަކަށް ސަރުކާރު ތަމްސީލުކުރާ ބޭފުޅުން އެ ބޭފުޅުންނަށް ވެސް އައިސް މި ތަނުގައި ސަރުކާރަށް މިއަދު ލިބޭ އާމްދަނީއަކާއި ސަރުކާރުގެ މި ޕޮލިސީއަކާ ސަރުކާރުން މި ކަންތަކުގައި ގެންގުޅޭ ޕްލޭނަކާ މި ކަމާ ބެހޭ އެއްވެސް ވާހަކައެއް މަޖިލީހުގެ ފްލޯއެއްގައި ވެސް ނުދެއްކޭ. މި ތަނުގައި ވެސް ނުދެއްކޭ. އެންމެ ފަހުން މިތަނުން އަމިއްލައަށް ކަންކަން ނިންމާފައި ގޮސް ފަހުން އެ ވާހަކަދައްކަނީ. އެހެންވީމާ، އަޅުގަނޑުމެން މެދު މިންވަރެއްގެ ވިސްނުމެއްގައި އަޅުގަނޑުމެން ހުރިހާ ކަމެއް ވެސް ކުރަންޖެހޭނީ. ދެން އަޅުގަނޑު ވެސް ބޭނުން ވަރަށް މިހާރު އަޅުގަނޑުމެންގެ މުސާރަ 62500 އަށް ވީއިރު ވެސް އަޅުގަނޑުމެން ވެސް ހަމަ މި ތާނގައި މެންބަރުން. އަޅުގަނޑު ވެސް އޭގައި ބައިވެރި ނުވާ ގޮތަކަށެއް. ޢިއްޒަތްތެރި މެންބަރު އަޅުގަނޑުމެންގެ މުސާރަ ވެސް 71000 ޖައްސާލަންވީޔޭ. އެހެންވީމާ، އަބަދުވެސް އެ މީހާ އެދޭނީ އޭނައަށް ހަމަ އެންމެ ރަނގަޅު ބެނިފިޓްސް ލިބޭ ގޮތަށް ހުރިހާ ކަމެއް ވެސް ކުރަން. އެހެންވީމާ، އެ ބޭފުޅުން ކުރީގައި ވެސް ހުށަހެޅުއްވީ މުސާރަ ބޮޑުކުރަން. އޭރުގައި އެކަން އަޅުގަނޑުމެންނަށް ބޮޑު ނުކުރެވުނީ. ފިނޭންސް މިނިސްޓްރީން ބުނެފައި އޮތީ އެކަން އެ ގޮތަށް ކުރި ނަމަވެސް ތިމަންނަމެންނަށް ފައިސާ އިތުރުކުރެވޭކަށެއް ނެތޭ. އޭރުން އަހަރަކު 51 މިލިއަން ރުފިޔާ އެބަ ދައުލަތުގެ ބަޖެޓުން އިތުރަށް ހޭދަކޮށްގެން އެ ވަރުގެ މުސާރަ އެއް ދެވެން އޮތީ. އެހެންވީމާ، އަޅުގަނޑު މިއަކާ އިޢުތިރާޟުކުރާކަށެއް ނޫން މި އުޅެނީކީ އެއް. އަޅުގަނޑު ހަމަ މެންބަރުންގެ ސަމާލުކަމަށް އަޅުގަނޑު އެކަން ގެންނަން ބޭނުންވަނީ ވެސް. މިދެން މިގޮތަށް އަޅުގަނޑުމެން ނިންމަންވީތޯއޭ. މި ކަމުގައި ދޭންޖެހޭ ވޯޓު ވެސް އަޅުގަނޑު ދޭނަން. އަޅުގަނޑުގެ މަސްއޫލިއްޔަތަކީ މިކަން މިދެންނެވި ގޮތަށް މަޖިލީހުގެ މެންބަރުންގެ ސަމާލުކަމަށް މިކަން ގެނައުން. އެއީ އެކަން އެ ގޮތަށް، އެކަން އެ ގޮތަށް ކުރަންޖެހޭ ސަބަބު ވެސް އަޅުގަނޑު މިދެންނެވީ. މިސާލަކަށް ސިވިލް ސަރވިސް މުވައްޒަފެއްގެ، އަޅުގަނޑުމެން މި ތިބީ ސަރުކާރުން ހަމަ އެ މީހުން ވަކި މުއްދަތަކަށް އެ މީހުންގެ މުސާރަތައް ކުޑަކުރީ. އެ މުއްދަތު ފަހަނައަޅައި ދިޔަ އެއް ކަމަކު އެމީހުންގެ ހަމަ މުސާރަ އެ މީހުނަށް ދޭންޖެހޭނެ. އެކަމަކު ނުދޭ. އަޅުގަނޑުމެން މި ތިބީ ބަޖެޓަށް ވެސް އެ ލައިގެން މިއަހަރުގެ ބަޖެޓަށް. 618 މިލިއަން ވަރަކަށް ރުފިޔާ ވަރު. އަދިވެސް މިއަދާ ހަމައަށް އައިރު ވެސް ނުލިބޭ. އެހެންވީމާ، އެ ބޮޑުކުރި އެތި ވެސް ބޮޑެއް ނުވެއޭ. އެއީ ސަރުކާރަށް ލިބޭ އާމްދަނީ ކުޑަކަމުން. އެހެންވީމާ، މިކަހަލަ ސިޓުއޭޝަނެއްގައި އަޅުގަނޑު މައްސަލަ އެއް ނެތް މިއަންނަ އަހަރު ވެސް މި ބޭފުޅުންގެ މުސާރަ ވެސް ހަމަ ބޮޑުކުރަން ގެންނަންވީ. އެއީ ނުކުރެވޭނެ ކަމެއް ވެސް ނޫން. އެކަމަކު، ދެން މި އެކީއެކައްޗަކަށް މި ނިމުނީއޭ ކިޔާފައި މިގޮތުން ނިންމާލުމުގެ ބަދަލުގައި މިއަންނަ އަހަރު ނޫނީ ޖެހިގެން އަންނަ އަހަރު ރާއްޖޭގެ ޓެކްސް ނެގުމުގެ ނިޒާމު ވެސް މި އަންނަނީ. އޭގެން ލިބޭ އާމްދަނީ އިތުރުވެއްޖެ ކަމަށް ވަންޏާ އަޅުގަނޑުމެންނަށް އިތުރު ވިސްނުމަކަށް ވިސްނިދާނެ. އަނެއްކާވެސް މި މުސާރަ މަތިކުރަން. އެ މީހުންގެ ހުށަހެޅޭއިރުގައި. އެހެންވީމާ، ކުއްލިއަކަށް މިހާ ބޮޑު އަދަދެއް އަޅުގަނޑުމެން ޓަސްލާފައި މިހެން ބޮޑުކޮށްލީމަ ދެން ވެގެންދާނީ ކޮންގޮތަކަށްތޯ؟ މިއީ ހަމަ އެންމެ ރަނގަޅު ގޮތްތޯ؟ އޭގެ ބަދަލުގައި %15، %20 ވަރު ޖައްސާލީމަ ވެސް އެއީ ބޮޑު ވަރެކޭ އެއީ. މިހާރު ނުލިބޭ އެއްޗެއް %15 އޯރ %20 ޖެއްސީމަ ވެސް ފުދޭވަރެއްގެ އެއްޗަކަށް އެ ވެގެން ދޭ. އެހެންނަމަވެސް، އޭގެ ބަދަލުގައި ވަރަށް ބޮޑެތި އަދަދުތައް މިހެން ވެގެން ދިޔައިމަ މީގެ ސަބަބުން ނުކުމެދާނެ އެހެން މައްސަލަތައް ވެސް އޮވެދާނެ. އެހެންވީމާ، އެކަން ހަމަ މެންބަރުންގެ މަޢުލޫމާތަށްޓަކައި ސަމާލުކަމަށްޓަކައި އަޅުގަނޑު މި ވާހަކަ ދަންނަވާލީ. ޝުކުރިއްޔާ.
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
އައްސަލާމްޢަލައިކުމް. ޝުކުރިއްޔާ މުޤައްރިރު. ޖުމުލަގޮތެއްގައި އަޅުގަނޑު ވެސް ރިޔާޟު ރަޝީދުގެ ވާހަކަފުޅަށް ތާއީދުކުރަން. މިއީ ވަރަށް ރަނގަޅު ވާހަކަ އެއް މިއީ. މުސާރަތަކާ އެއްޗިހި ވަރަށް ބޮޑު. މެޑިކަލް ޗެކަޕް ދެވެނީ އިންޝުއަރެންސް ޕެކޭޖު ވެސް ހުރިހާ އެއްޗިހި ވެސް ދެވިގެން 40000، 50000 ރުފިޔާ ނެޓުގެ ގޮތުގައި ގެއަށް ގެންދަން ލިބެންޏާ އެއީ ބޮޑު އަދަދެއް. އަޅުގަނޑު ވެސް ގަބޫލުކުރަން މަޖިލީހުގެ މެންބަރުންގެ މުސާރަ ވެސް ބޮޑު. އެކަމަކު، ބޭސް ސިޓީ ނާންނާނެ ގޮތެއް ސަރުކާރުން ނުވަތަ މަޖިލީހުން ހަމަޖައްސަވާފައި ހަމަ މަޑުމަޑުން އެ މުސާރަ ވެސް ކުޑަކުރަންވީ އިނގޭތޯ. އަޅުގަނޑުމެންނަކަށް ނޯވޭ އަޅުގަނޑުމެންގެ ދާއިރާގެ މީހުންނަށް އެހީތެރިކަން ފޯރުކޮށްދެވޭނެ އެހެން އެއްވެސް ގޮތެއް. އެހެންވީމާ، މީގައި މިހާރު މިހިރަ އަދަދުތައް ފަނޑިޔާރުންނަށް ވެސް ހަމަ އެބަ ޖެހޭ 50000 ވަރު އެބަޖެހޭ ދޭން މުސާރައިގެ ގޮތުގައި ދޭން. އެހެންވީމާ، މީގައި އަޅުގަނޑުމެން ޖެހެނީ މީގައި ގޮތްތަކެއް ނިންމަން. އެހާ ބޮޑެތި މުސާރަތައް ކަނޑައެޅުމަށް ފަހު އަނެއްކާވެސް އޭގެ ފަހުން އެއެއް މަދެއް ވެސް ނުކުރެވޭނެ. އެހެންވީމާ، މިއީ ވަރަށް މުހިއްމު ނިންމުމަކަށް ވާނެ. ދެން މީގައި ކުރިން ވާހަކަދެއްކެވި ހެން މެޖޯރިޓީ ލީޑަރާއި މައިނޯރިޓީ ލީޑަރަށް ވެސް މިހާރު އިތުރު އިނާޔަތްތައް އަނެއްކާ ހަމަޖައްސަން. އަޅުގަނޑަކަށް ގަބޫލެއް ނުކުރެވޭ މިހާރު އެހެން ތަންތަނުގެ މި ސިސްޓަމު ހިނގާ ގޮތަށް ބަލައިލާއިރުގައި މި 4 ލީޑަރުން ތިބޭ ގޮތަކަށް ނޯވޭ. މަޖިލީހުގެ ރައީސް އެއީ މެޖޯރިޓީ ލީޑަރުގެ ގޮތުގައި އަންނަންޖެހޭ މީހާ. ނައިބު ރައީސް އެއީ މައިނޯރިޓީ ލީޑަރުގެ ގޮތުގައި އަންނަންޖެހޭ މީހާ. ދެން އެ ބޭފުޅުންނަށް އެ މަޤާމުތަކަށް ނާދެވުން އެއީކީ އަޅުގަނޑުމެން މައްސަލަ އެއް ނޫން އެއީކީ އެއް. އެހެންވީމާ، މެޖޯރިޓީ ލީޑަރާއި މައިނޯރިޓީ ލީޑަރުގެ ގޮތުގައި އަނެއްކާ ދެ މީހުންނަށް އިނާޔަތް ދިނުމަކީ ވެވޭނެ ކަމެއް ނޫން. ޚިދުމަތާއި އިނާޔަތް ލިބެންޖެހޭ އެ މީހުންނަށް އެމެރިކާ ފެންވަރަށް. ޤައުމުގައި އުޅެނީ 3 ލައްކަ މީހުން. މި ޤައުމުގއި މި އުޅެނީ 3 ލައްކަ މީހުން. އެކަމަކު އިނާޔަތަކާ ހުރިހާ އެހެން ކަންތައްތައް އެ މީހުންނަށް ލިބެންޖެހޭ އެމެރިކާގައި ދޭ ވަރަށް. ހެނެއް ވެސް ނުއެއް ވެވޭނެ ކަންތައްތަކެއް. އެހެންވީމާ، އަޅުގަނޑަކަށް ވެސް ޤަބޫލުވެވޭނެ ކަމެއް ނޫން. މަޖިލީހުން ޚާއްޞަ އިނާޔަތެއް ދެވޭނީ ހަމަ އިސްކޮށް ތިބޭ ދެ ބޭފުޅުންނަށް. އެއަށް ވުރެ އިތުރަކަށް އެ ކަމެއް ނުކޮށްދެވޭނެ. ދެން އިންޝުއަރެންސް ޕެކޭޖުގައި ވެސް މިހާރު ހަމަ ޢާއިލާއަށާއި މިނިވަން މުއައްސަސާތަކުގެ ބޭފުޅުން އެބަ ނަގާ 30 ތައުޒަން ޕެކޭޖު އިނގޭތޯ. ނަގާއިރުގައި މުޅި ޤައުމުގެ ހާލަތަށް ވިސްނަންޖެހޭނެ ކަންނޭނގެ. އެހެންވީމާ، އަޅުގަނޑަކަށް އެއްބަސްވެވޭ ކަމެއް ނޫން ދިހަހާސް ބާރަހާސް ރުފިޔާ އަށް ވުރެ ބޮޑު ޕެކޭޖަކަށް މީގައި މިހިރަ އެއްވެސް ބޭފުޅަކު ރައީސުލްޖުމްހޫރިއްޔާ އާއި ނައިބު ރައީސް ފިޔަވައި މެޑިކަލް އިންޝުއަރެންސް ނެގުމަކީ. އެންމެ ފަރުދަކަށް ނޫން. މިސާލަކަށް، އަޅުގަނޑުގެ ވެސް ދެ ކުދިންނާއި އަނތްބަކާ ހުންނައިރު ވެސް ގާތްގަނޑަކަށް މެޑިކަލަށް އެކަނި އަހަރަކަށް އޯވަރ ސިކްސްޓީ ތައުޒަން އަޅުގަނޑު އެކަނި ވެސް ޕޭކުރަންޖެހޭ. އެހެންވެއްޖިއްޔާ އަދި ދަރިން ގިނަ އަނބިން ގިނަ މީހެއް ވެއްޖިއްޔާ އޭތި އަދި ތިން ގުނަ ހަތަރުގުނަ ވެގެންދާނެ. އެހެންވީމާ، އެއީކީ އަޅުގަނޑަކަށް ވެސް އެއްބަސްވެވޭނެ ކަމެއް ނޫން. މައިގަނޑު ގޮތެއްގައި ހަމަ ރިޔާޟު ދެއްކެވި ވާހަކަފުޅަށް ވަރަށް ބޮޑަށް ތާއީދުކުރަން. ޝުކުރިއްޔާ ވަރަށް ބޮޑަށް. 
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އުސޫލެއްގެ ގޮތުން އަޅުގަނޑު ވެސް ވަރަށް ތާއީދުކުރަން މެޖޯރިޓީ ލީޑަރާއި މައިނޯރިޓީ ލީޑަރާ އެ ބޭފުޅުންނަށް ކާރާ އެއްޗެހި ވެސް އޮތުން ދެން އެއީ އެ އެއްގޮތަކަށް ބަލާއިރު މައްސަލަ އެއް ނޫން. އެހެންވީމާ، ދެން ހުށަހެޅިއްޖިއްޔާ ދެން އަޅުގަނޑު ފަހަރެއްގައި ތާއީދު ވެސް ކޮށްފާނެ. އެކަމަކު، ދެން އަޅުގަނޑުމެން މި އެމެރިކާ އަށް ހަވާލާދޭތީވެ ހައްތަހާ ވެސް އަޅުގަނޑު އެމެރިކާގައި އޮންނަ ގޮތް ވެސް އަޅުގަނޑަށް އެނގިފައި އޮންނަ ގޮތް ދަންނަވާލާނަން. އެއީ އެ ތަނުގައި ވެސް މިސާލަކަށް، ހައުސްގެ އެންމެ އިސް މެޖޯރިޓީ ލީޑަރެއް ކަމަށް މި ބަލަނީ އެ ހައުސް ސްޕީކަރ، ހައުސް އޮފް ރެޕްރެޒެންޓެޓިވްސް. އެއީ އެ ތަނުގެ އެންމެ އިސް ބޭފުޅަކީ. އޭނައަށް ވަކި އިނާޔަތެއް އޮންނާނެ. ތި ހުރިހާ ކަމެއް އޮންނާނެ. ދެން މި ހުންނަނީ މައިނޯރިޓީ ލީޑަރު ދެން ހުންނާނީ އޮޕޮޒިޝަން ޕާޓީގެ ދެން ހުންނަ ބޭފުޅަކީ. އެއީ އެ ތަން އޮންނަ ގޮތަކީ. ދެން ތިއްބަވާ މެންބަރުންނަކީ އެ ދެ ބޭފުޅުން ފިޔަވައި ހަމަ ދަރަޖައިގެ ގޮތުން އެއް ބޭފުޅުންތަކެއް. ދެން އިތުރަށް ދަރަޖަ ނަގަންޏާ ކޮމިޓީތަކުގެ މުޤައްރިރުންނާއި ނައިބު މުޤައްރިރުންނާ އެއީ ދެން ދަރަޖަ ލިބިގެންވާ މިވެނި ތަނެއްގެ ޗެއަރ ރޭންކިން މެންބަރ އެ ގޮތަށް ކިޔާނީ. އިތުރު ގޮތަކަށެއް ނުކިޔާނެ. އެއީ އެ ތާނގެ ހައުސް އޮފް ރިޕްރެޒެންޓެޓިވްސްގައި. ދެން އެ ތާނގެ ސެނެޓް. ސެނެޓުގެ މެޖޯރިޓީ ލީޑަރަކީ އެއީ އެ ތާނގެ ސެނެޓުގެ ގޮނޑީގައި އިންނަވާ ބޭފުޅާ. އެއީ ސްޕީކަރުގެ ބަދަލުގައި ސްޕީކަރަކަށް މި ހުންނަވަނީ ވައިސް ޕްރެޒިޑެންޓު. އެހެންވީމާ، ކޮންމެ  ދުވަހަކު ސިޓިންގއަކަށް ވައިސް ޕްރެޒިޑެންޓެއް ވަޑައެއްނުގަންނަވާނެ. އެހެންވީމާ، ދެން އެ ހުންނަވަނީ ދެން މެޖޯރިޓީ ލީޑަރު އެ ތާނގައި އެ ހުންނަވަނީ. ދެން މައިނޯރިޓީ ލީޑަރު. ދެން ހަމަ އެ ތާ ސެނެޓު އެހެން މެންބަރުންނަކީ  މި ދެންނެވި ގޮތަށް ތިއްބަވާނެ. އިތުރަށް މި އިތުރު ޝަރަފެއް ލިބޭ ކަމަށް ވަންޏާ މި ލިބެނީ ކޮމިޓީތަކުގެ މުޤައްރިރުންނަށް ނައިބު މުޤައްރިރުންނަށް. އެއީ އެކަން އޮންނަ ގޮތަކީ. އެހެންވީމާ، ދެން އެ ގޮތަށް ހަދާ ކަމަށް ވަންޏާ އަޅުގަނޑުމެންނަކަށް ނެތް ރާއްޖޭގައި މި ތަނުގައި އަޅުގަނޑުމެންނަށް އެމެރިކާގައި އޮންނާތީއޭ ކިޔާފައި. ދެން ހެލްތު އިންޝުއަރެންސްގެ އިޝޫގައި ރިޔާޟު އެ ވިދާޅުވި ވާހަކައަކީ ވެސް ހަމަ އެންމެ ރަނގަޅު ވާހަކަ އެއް ކަންނޭނގެ. އަޅުގަނޑުމެންނަށް އޭގައި ބުނެވިދާނެ މިހާރު މީގައި މާލިއްޔަތު ކޮމިޓީއާ މަޝްވަރާކޮށްގެންނޭ މިކަން ގެންދަންވާނީ. ކަނޑައެޅިގެން މިހެން ނުބުނެ، މެންބަރުންނަށް ވުރެ ބޮޑުވެގެން ނުވާނޭ ނުބުނެ، މީގައި އެ ބައި... (ވަގުތުކޮޅަކަށްފަހު) ނޫނިއްޔާ އެހެން ބުނަންވީ. އެހެން ބުނެފައި މި މެޑިކަލް އިންޝުއަރެންސްގެ ބައިގައި މާ ބޮޑަށް އެއާ ކުޅުނީމަ ވާ ގޮތަކީ ޙަޤީޤަތަށް ބަލާއިރުގައި މި އިނގިރޭސިވިލާތުގައި ވެސް މިއީ ދިމާވި މައްސަލަ އެއް. މިކަހަލަ ކަންތައްތަކުގައި ރައްޔިތުންނަށް މި ހީވަނީ އަޅުގަނޑުމެންނަށް ވަރަށް ބޮޑު އެއްޗެހިތަކެއް ލިބޭ ހެން. ލިބޭހެން ހީވެގެން، އެކަމަކު ޙަޤީޤަތުގައި ނުލިބޭ. މި ފައިސާ މި ލިބެނީ އިންޝުއަރެންސް ކުންފުނިތަކަށް މި ލިބެނީ. ދެން އަޅުގަނޑުމެން ބަލައިލާފައި މި އޮތީ ހަމައެކަނި އެލައިޑުގެ ކަންތައްތައް އެކަނި. އަޅުގަނޑަކަށް ނޭނގެ މިތާނގައި އެލައިޑު އެކަނި ކަމެއް އިންޝުއަރެންސް ކުންފުންޏަކަށް މަސައްކަތްކުރަނީ. އަޅުގަނޑަކަށް ދެން ނުއެއް އިނގޭ. ދެން އެހެން ބައެއްގެ ޕްރޮޕޯޒަލް އެ މީހުން މެޑިކަލް އިންޝުއަރެންސް ނުދެނީ ކަމެއް ނުވަތަ ނޫން ކަމެއް ވެސް އަޅުގަނޑަކަށް ނޭނގެ. ދެން މި ތަނުގައި މިހާރު މި ދީފައި އިންނަ ޕެކޭޖުން ވެސް އަޅުގަނޑުގެ ފުރަތަމަ ދެ ދުވަހަކު ޖީބަށް ލައިގެން އުޅުނިން ޕްރިވިލެޖު ކާޑެއް އޮތީމަ ފެންނަހާ މީހަކަށް ދައްކާލަން ވެގެން. އެކަމަކު، ފަހުން ބަލައިލިއިރު އެއީ ޕްރިވިލެޖަށް ވުރެ އަދި ގޯސް ކާޑަކަށް ވަނީ. އޭގައި މިހާރު މި އޮންނަ ގޮތުން ގޮސް މި ތަނަށް އައިސްފައި ފޯމުފުރާ ކަންތަކެއް ކޮށް ކަމެއް ކޮށްގެން އެތައް ގަނޑެއް ގަންނަނީ. އެކަމަކު، ޕްރިވިލެޖު ކާޑެކޯ. ދެން މިހާރު އިހަކަށްދުވަހު މާ މަތީ ޕެކޭޖެއް ނަގައިގެން ބަލައިލިއިރު ގެއަށް ފޮނުވާފައި އޮތް ސިޓީގައި މި އޮންނަނީ، ތިން ދުވަސް ކުރިން ފުރުމުގެ ތިން ދުވަސް ކުރިން ބައްޔާއި، ކުރާ އޮޕަރޭޝަނާ މި އެއްޗެހިތައް އަންގާލަދޭށޭ. ދެން އަޅުގަނޑުމެންނަށް އެކަމަކު އަނެއްކާ ޑޮކްޓަރަށް ދައްކައިގެން މިކަން އަނެއްކާ ސާފުވާން އަންނަނީ. ކޮން ބައްޔެއްތޯ އަޅުގަނޑުގެ ހުރީ. ކޮން އޮޕްރޭޝަނެއްތޯ އަޅުގަނޑު ކުރަން މި ޖެހެނީ. ޢާއްމު ހާލަތުގައި ބައެއް ފަހަރު، އެހެނެއް ނޫން ބައެއް ފަހަރު ކުރިން އެނގިދާނެ ކުރިން ޑޮކްޓަރަށް ދައްކައިގެން މިހާރު މިހިރީ ހިތުގެ އޮޕަރޭޝަނެއް ކުރަން ޖެހިފަކަން. އެކަމަކު އޭގެ ކުރިން ހަމަ ހިތަށް ތަދު ވާ އިރަކަށް ނުބުނެވޭނެ ދޯ ހިތުގެ އޮޕްރޭޝަނެކޭ. އެ ވެދާނެ ފަހަރެއްގައި ބޮޑުވައި އިނގިލީގައި ހުރި މައްސަލަ އެއްގެ ގޮތުން ވެސް، ހިތަށް މި ތަދުވަނީ. އެހެންވީމާ، ކިހިނެއް އަޅުގަނޑުމެންނަށް އެނގޭނީ މިކަހަލަ ކަންތައްތައް. އެހެންވީމާ، މި އެއްގޮތަކަށް ވެސް އަޅުގަނޑަކަށް ނޭނގޭ ދެން މި ތަނުގައި އެލައިޑު މީހުން ގެނެސްގެން މި ވާހަކަދައްކާ ބައެއް ވެސް. އެ މީހުންނާ މި ކުރާ ސުވާލުތަކާ އެއްޗެއް ވެސް. މާ ތިއޮރޮޓިކަން ގޮތްގޮތަށް ވާހަކަދައްކަނީ. މީގައި ޕްރެކްޓިކަލް ގޮތްގޮތަށް މީގައި މި ދިމާވާ ދަތިތައް މިސާލަކަށް އަޅުގަނޑުމެންނަށް އިނގޭ. އަޅުގަނޑަކަށް ހަމަ އެއްގޮތަކަށް ވެސް ނޭނގޭ ހަމަ ކްރެޑިޓު ކާޑެއްގެ އުސޫލުން އެ މީހުން އެ ދޭ ކާޑާ އެއްޗެހި ޖަހާފައި އަޅުގަނޑުމެންނަށް ދޭ އިރު، މި އުޅެނީކީ ބަޔަކު ވަގަށް، ކާކުތޯ މީހެއްގެ ހިތް ބަދަލުކުރާނީ، ބޮޑު ބިޒްނަސް އަކަށް، ކޮންމެވެސް ހޮސްޕިޓަލަކަށް 3 ހާސް ޑޮލަރު ދޭންވެގެން. ނުކުރާނެ އިނގޭތޯ. އޭނަގެ އިނގިލި ބުރިކޮށްލާނެތޯ މީހަކު ޑޮކްޓަރަށް ފައިސާ ދޭންވެގެން. ނުކުރާނެ. ހެލްތު އިންޝުއަރެންސަކީ އެ ގޮތަށް އެކަން ކުރެވޭނެ ކަމެއް ނޫން އެއީކީ އެއް. މަކަރުހަދަން ވެގެން. އެހެންވީމާ، އަޅުގަނޑަކަށް ހަމަ ނުވިސްނުނު އަޅުގަނޑުމެން މީގައި މި ހުރިހާ ކަމެއް ކޮށްފައި މެޑިކަލް އިންޝުއަރެންސްގެ ޕެކޭޖުތަކަށް ދާ ކަމަށް ވަންޏާ ހަމަ ބަލައިގެން އަޅުގަނޑުމެން ވެސް ހަމަ އޭގެތެރޭގައި ތިބެގެން، އެހެންވިއްޔާ މައްސަލަ އެއް ނެތް. މާލިއްޔަތު ކޮމިޓީ އާއި ޢާއްމު ކޮމިޓީއާ ޖޮއިންޓު ސެޝަނެއްގައި ނަމަވެސް އެ މީހުންނާ އަޅުގަނޑުމެން ވެސް ކުރަން ބޭނުންވާ ސުވާލުކޮށްގެން މި ކިހިނެއް ވެގެންތޯ މިހެން މި ވަނީ. ކާކު، ކޮންތާކުން ވައްކަންކުރާތީތޯ މަޖިލީހުގެ މެންބަރުންނަށް ތިހާ ދަތި ގޮތްތަކަކަށް ތިކަން ކުރަން ތި އުޅެނީ. އެކަން ބުނެބަލާށޭ. އޭރުން އަޅުގަނޑުމެން ތި ކަމަށް އެއްބަސްވެދާނަމޭ. އެހެން ނޫނިއްޔާ އެ މީހުންނަށް ބޮޑު ބިޒްނަސްއަކަށް، މިއަކުން އަޅުގަނޑު ހަމަ ގައިމުވެސް މިހާރު 1 އަހަރު ދުވަސް ވެގެން މި ދިޔައީ. އަދި މިހާތަނަށް 17 ވަނަ ރައްޔިތުންގެ މަޖިލީސް އިން އަޅުގަނޑު ނުނަގަން އެއްވެސް އެއްޗެއް. އެކަމަކު ޚަރަދުކޮށްފައި އޮންނާނެ. ދެން އައިސް ފާޑުފާޑުގެ ފޯމު ފުރައިގެން މި ހުރިހާ ކަމެއް ކުރަންޖެހެނީ. 

(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އެއީ، ސީލިން ލިމިޓެއް ކަނޑައަޅާފައި ބާއްވާ ގޮތަށް. އެއީ 12500 ކަމަށް. އާދެ، ދެން އެ ވަގުތަށް ނިންމަންޖެހޭ ގޮތަށް. އާދެ، ޣަފޫރު. އާދެ، އެކަމަކު އެ ކަނޑާލެވެންދެކަށް އެ އެގޮތަށް ގެންދަންޖެހޭނެ ނޫންތޯ. ދެން އެހެންވީމާ، އަޅުގަނޑު އެ ގޮތަށް ކޮމިޓީ އިން ނިންމެވި ކަމަށް އަޅުގަނޑު ފާހަގަކޮށްފައި އަޅުގަނޑު ކުރިއަށް މި ދަނީ. ތި ބޭފުޅުން އަދި 2 ކަމެއް އަޅުގަނޑަށް ނިންމާލަ ދޭން ޖެހޭ އިނގޭތޯ. އެއީ، ފުރަތަމަ ކަމަކީ އަޅުގަނޑުމެން މިހާރު މި ނިންމާ ނިންމުމަށް ޢަމަލުކުރާނެ ތާރީޚު. (ވަގުތުކޮޅަކަށްފަހު) އާދެ، މިހާރު ދެން ތި ބޭފުޅުން ނިންމަވައިދެއްވަންވީ މި ނިންމެވުމަށް ޢަމަލުކުރައްވާނެ ގޮތް. ދެން އަޅުގަނޑު ހުށަހަޅާ ގޮތަކީ، ފަނޑިޔާރުންނަށް ފަނޑިޔާރުންގެ ޤާނޫނު ތަސްދީޤުކުރި ތާރީޚު ކަމަށް ވާ، ތާރީޚުން ފެށިގެން. ދެން މި ވަގުތު މަޤާމުތަކުގައި ތިއްބެވި ބޭފުޅުންނަށް 1 ޖެނުއަރީ 2011 އިން ފެށިގެން. އަލަށް އުފެއްދިފައި ވާ މަޤާމުތަކަށް އެ ބޭފުޅުން އެ މަޤާމުތަކާ ހަވާލުވެވަޑައިގަންނަވާ ތާރީޚުން ފެށިގެން، އޮނިގަނޑަށް ޢަމަލުކުރަން ފަށާނީ. ފަނޑިޔާރުންނަށް، ފަނޑިޔާރުންގެ ޤާނޫނު ތަސްދީޤުކުރި ތާރީޚުން ފެށިގެން. މި ވަގުތު މަޤާމުތަކުގައި ތިއްބެވި ބޭފުޅުންނަށް 1 ޖެނުއަރީ 2011 އިން ފެށިގެން.  އަލަށް އުފެއްދިފައި ވާ މަޤާމުތައް، އެއީ ޓެކްސް ކޮމިޝަނަރާ ދެން އެހެން ގޮސް ރަށު ކައުންސިލަރުންނާ މީހުންނަށް އެ ބޭފުޅުން މަޤާމާ ހަވާލުވެވަޑައިގަންނަވާ ތާރީޚުން ފެށިގެން. 
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ފަނޑިޔާރުންގެ ޤާނޫނުގައި އެހެން އޮތަސް އަޅުގަނޑުމެންނަށް ވެސް މި ދެނީ ކޮންމެވެސް ހުދޫދެއްގެ ތެރެއިން ހެން ހީވަނީ. އެހެން ވެއްޖެއްޔާ ކޮންމެވެސް ޤާނޫނަކުން އެކަން ލާޒިމުކުރީމަތާ އަޅުގަނޑުމެންނަށް ވެސް ދެން އެހެން ބޭފުޅުންނަށް ވެސް މީގައި މެޑިކަލް ޕެކޭޖު މި ދެނީ. އެހެން ވެއްޖެއްޔާ ހަމަ ފަނޑިޔާރުން ވެސް ހަމަ 1 ޖެނުއަރީ 2011 އަށް ޕެކޭޖް ބަދަލުކުރެވޭނެ ނޫންތޯ. 

ރިޔާސަތުން ވާހަކަދެއްކެވުން:

އެހެނެއް ނޫނޭ. އެއީ، މި ޤާނޫނުގެ ދަށުން ކަނޑައަޅަންޖެހޭނެ މުސާރައާ އެއްޗެހި. އެހެންވީމާ، އަޅުގަނޑުމެން އޭތި ހަމަ އެ ތަޞްދީޤުކުރި ދުވަހުން ފެށިގެން މުސާރައާ އެއްޗެހި ނިންމާނީ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ކިހިނެއްތަ މެޑިކަލް ޕެކޭޖެއް ދޭނީ  3 މަހަށް ވެފަ އިންދަ. އަހަރު ދުވަހަށް އަނެއްކާ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ތި ބޭފުޅުން އިޢުތިރާޟުނުކުރައްވާ ކަމަށް ވަންޏާ އަޅުގަނޑުމެން މި މަޖިލީހުން ފާސްކުރާނެ މީގައި ބަޔާންކުރާނެ މި ޢަމަލުކުރަން ފަށާނީ މިވެނި ދުވަހަކުން ފެށިގެންނޭ. އާދެ، އެހެންވީމާ، އެ ކަންތައް އެ ގޮތަށް ނިމުނީ. އެހެންވީމާ، އެޖެންޑާގެ މި އައިޓަމް ނިމުނީ. (ވަގުތުކޮޅަކަށްފަހު) އާދެ، އެހެންވީމާ، އަޅުގަނޑު އެޖެންޑާ އައިޓަމް 2 ނިންމާފައި މިހާރު، (ވަގުތުކޮޅަކަށްފަހު) އެ އިޝޫ ނިމުނީ އިނގޭތޯ. އެޖެންޑާ އައިޓަމް ނިމުނީ. ދެން މިހާރު އަޅުގަނޑު މި ދަނީ އެޖެންޑާ އައިޓަމް 3 އަށް. އެޖެންޑާ އައިޓަމް 3 ގައި އޮތް މައްސަލަ އަކީ މިނިސްޓްރީ އޮފް ފިނޭންސް އެންޑު ޓްރެޜަރީގެ ފަރާތުން ހޯދުމަށް އަޅުގަނޑުމެން އެދެފައިވާ މަޢުލޫމާތު އަޅުގަނޑުމެން ދީފައި ހުރި ސުންގަޑިތަކަށް އެއްގޮތަކަށްވެސް ނުދީގެން އުޅޭ މައްސަލަ އިނގޭތޯ. ދެން އަޅުގަނޑު ތި ބޭފުޅުންގެ ސަމާލުކަމަށް ދަންނަވާލާނަން. މީގައި މީގެ ކުރިން ފިނޭންސް މިނިސްޓްރީން ވަރަށް ބޮޑަށް އަޅުގަނޑުމެންނަށް އެއްބާރުލުން ދެއްވަމުން ގެންދެވި. ދެން ގޮއްސަ ކުއްލިއަކަށް މި މުޢާމަލާތްތައް ހުއްޓިގެން މި އުޅެނީ. މިހާރު އަޅުގަނޑުމެން އެދިފައި އެބަ އޮތް ގާތްގަނޑަކަށް 10 ވަރަކަށް ސިޓީ ތަފާތު ސުންގަޑިތައް ދެވި ހަމަ އެއްގޮތަކަށްވެސް އެ ބޭފުޅުން މިއަށް ރެސްޕޮންޑެއް ނުކުރެއްވި. ޚާއްޞަކޮށް މިއަހަރުގެ ފުރަތަމަ 6 މަސް ދުވަހުގެ ކޮންޓިންޖެންސީ ބަޖެޓުން ކުރެވިފައިވާ ހަރަދުތަކުގެ ބްރޭކްޑައުން އެއް ދޭން އަޅުގަނޑުމެން ވަރަށް ގިނަ ފަހަރު އެދެވިއްޖެ. ފުރަތަމަ ދިން ސުންގަޑި އަކީ އަޅުގަނޑުމެން އެދުނީ ފުރަތަމަ 5 މަސް ދުވަހުގެ އެއްޗެހި ޖޫން މަހުގެ 10 ވަނަ ދުވަހުގެ ކުރިން ދޭން. ދެން އެ ގޮތަށް އެދެމުން އެދެމުން ގޮސް މިހާރު ހަމަ ޕަރމަނަންޓު ސެކްރެޓަރީ އަށް ވެސް ދެންނެވިއްޖެ. އެއްގޮތަކަށްވެސް މި މަޢުލޫމާތުތަކެއް ނުދެއްވި. ދެންހަމަ އެއާއެއްކޮށް އެބަހުރި އަޅުގަނޑުމެން އިތުރަށް ބޭނުންވާ މަޢުލޫމާތުތައް ވެސް އެބަހުރި. މިސާލަކަށް މި ސަބްސިޑީގެ ކަންތައް މި ދާ ގޮތް…. މިހާރު އަޅުގަނޑުމެން ނިންމިން މީޑިޔާ ސަބްސިޑީ އެއް ވެސް ދޭން. އެ ދެވިއްޖެތޯ ނުވަތަ ނޫންތޯ. އަޅުގަނޑުމެން އެ ސުވާލު ކޮށްފީމު. ދެން މަސްވެރިންގެ ސަބްސިޑީ ވެސް ކިހާވަރެއް މިހާރު ޑިސްޕޯސް ކުރެވިއްޖެތޯ އިނގޭތޯ. އެ މަޢުލޫމާތުތައް އަޅުގަނޑުމެންނަށް އެ ބޭފުޅުންނެއް ނުއެއް ދެއްވި. ދެން މީޑިޔާ ސަބްސިޑީ ވެސް ހަމަ އެއްގޮތަކަށްވެސް އަޅުގަނޑުމެންނަކަށް އޭގެ މަޢުލޫމާތެއް ނުލިބޭ. ދެން ޖޫންގެ ނިޔަލަށް ކޮށްފައިވާ ޚަރަދުތަކުގެ ތަފުސީލު އެ ހަމަ ސީދާ އެ އައިޓަމްތަކުން ކުރެވިފައި ހުރި ތަފުސީލު. ދެން ޕްރައިވެޓު ޕަރޓްނަރޝިޕްގެ މަސައްކަތްތައް ގޮސްފައި ވާ ހިސާބުގެ ތަފުސީލު. ދެން 2010 ވަނަ އަހަރުގެ ބަޖެޓު ފާސްކުރިއިރު ފާސްކުރައްވާފައި ވާ އެކޮމަޑޭޝަންތަކާ ދޭތެރޭ ޢަމަލުކުރައްވާފައިވާ މިންވަރު. އެ އަޅުގަނޑުމެންނަކަށް އަދި އެއް ނުއެއް ލިބޭ. ދެން އަޅުގަނޑުމެން މި ކޮންޓިންޖެންސީގެ މަޢުލޫމާތު އަޅުގަނޑުމެން ވަރަށް ބޮޑަށް މި ބޭނުންވަނީ ކޮންޓިންޖެންސީން ސަރުކާރުން އެބަ ހުރޭ ވަރަށް ބައިވަރު ބިލުތަކެއް އަދާކޮށްފައި. އަޅުގަނޑުމެންނަށް 2009 ވަނަ އަހަރުގެ ކޮންޓިންޖެންސީ ބަޖެޓު ބެލިއިރު ވެސް އެބަހުރި ދައުލަތުގެ މައްޗަށް އެކިއެކި ދައުވާތައް ކުރެވިދާނެތީ އައުޓު އޮފް ކޯސް ސެޓްލްމެންޓު ހެދުމަށްޓަކައި ވެސް ވަރަށް ގިނަ އަދަދެއްގެ ފައިސާ ހަވާލުކުރެވިފައި. ހަމައެއާއެކު އެމް.އެން.އެސް.އެލްގެ ބެލެންސް ޝީޓް ޒީރޯ އަށް ގެނައުމުގެ ގޮތުން ވެސް އެމް.އެން.އެސް.އެލްގެ ވަރަށް ބައިވަރު ކްރެޑިޓަރުންނަށް ވެސް ފައިސާ ދައްކާފައި ހުރީ. އަދި އެމް.އެން.އެސް.އެލްގެ ބޯޓެއް ލަންކާގައި ހިފެހެއްޓީމާ، އެމް.އެން.އެސް.އެލްގެ ބޯޓުގެ ތެޔޮ ބިލު ވެސް އޮތީ ދައްކައިދީފަ، ސަރުކާރުގެ ބަޖެޓުން ކޮންޓިންޖެންސީން. އެހެންވީމާ، ކޮންޓިންޖެންސީ ބަޖެޓަކީ އަޅުގަނޑުމެން ބަލައިލަން ޖެހޭ ބަޖެޓެއް. އެކަމަކު އެ ބޭފުޅުން އެއްގޮތަކަށްވެސް އެ ނުދެއްވި. އެހެންވީމާ، ދެން މި ކަމާ ދޭތެރޭ އަޅުގަނޑުމެން ކުރިއަށް ގެންދާނެ ގޮތެއް އަޅުގަނޑު ބޭނުންވަނީ ކޮމިޓީން ނިންމައިދެއްވަން. އާދެ، މިހާރު ރިސެސް އަންނާތީ އަޅުގަނޑު އިނގޭތޯ އެ ކަމަށް މި އައިޓަމް ކުރިއަށް މި ގެނައީ. ރިސެސް މިހާރު މި އޮތީ އައިއްސަ. އެހެންވީމާ، މިއަދު ތި ބޭފުޅުން ގޮތެއް ނިންމަވައިދެއްވައިފިއްޔާ އަޅުގަނޑުމެންނަށް ދެން އެ ތަނަށް ފޮނުވަން، ކުރާ މުޢާމަލާތެއް ކުރިއަށްދާނެ. އެހެން ނޫނިއްޔާ 1 މަސް ދުވަސް ދާނީ އެކަން ނުކުރެވި. އަޅުގަނޑު ހަމަ ދަންނަވާލަން ބޭނުންވޭ އިނގޭތޯ އެހެން އިދާރާތަކުން ހަމަ ކޮމްޕްލައިކުރައްވާ. އެސް.ޓީ.އޯގެ ފަރާތުން ކޮމިޓީ އަށް ބޭފުޅަކު ފޮނުވި ސިޓީއަކާ ބެހޭ ގޮތުން އަޅުގަނޑުމެން ފޮނުވި ސިޓީއާ ގުޅޭ ގޮތުން އެސް.ޓީ.އޯ އިން ވަނީ ސުންގަޑި އަށް ހުރިހާ މަޢުލޫމާތެއް ފޮނުއްވައިދެއްވާފައި. ފޮނުވި. ފޮނުވި. 5 ބޮކްސް ފައިލް އެބަ އޮތް ފޮނުއްވާފައި. އެހެންވީމާ، އެ ބޭފުޅުން، ދެއްވާ ބޭފުޅުން އެބަ ދެއްވާ. ނިންމާލައްވާ މިހާރު ގަޑި ވެސް ޖެހެނީ އަޅުގަނޑުމެންގެ.  

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

މީގައި އަޅުގަނޑުމެން އެހެން ބައެއް ކޮމިޓީގައި އެއްބާރުލުން ނުލިބޭތީ އަޅުގަނޑުމެން ނިންމީ މަޖިލީހުގެ ރައީސާ މަޝްވަރާކުރަން. ދެން އެ ޕާޓީތަކުގެ ލީޑަރުންނާއި މަޝްވަރާކުރަން. ދެން މަޖިލީހުގެ ރައީސް މިއަށް ގޮތެއް ނިންމަވާދެއްވާތޯ. ދެން މަޖިލީހުގެ ރައީސަށް ގޮތެއް ނުނިންމެވިއްޖެ ކަމަށް ވަންޏާ މަޖިލީހުގެ ކޮމިޓީތަކާ ހަވާލުވެފައި ހުންނަ ޤާނޫނީ މަސްއޫލިއްޔަތު އަދާނުކުރެވޭތީ ދެން އެކަން ކުރާނީ ކިހިނެއްތޯ ބަލަން ކޮމިޓީން ގޮތެއް ނިންމަންވާނީ. އެ ގޮތަށް މި ކޮމިޓީން ރެކޮމަންޑުކޮށްފައި މަޖިލީހަށް ގެންދެވިދާނެ. އޭގެ ކުރިން އަޅުގަނޑަށް ފެންނަހެން މަޖިލީހުގެ ރައީސާ ވާހަކަ ދައްކައިގެން ޕާޓީތަކުގެ ލީޑަރުންނާ ވާހަކަދައްކައިގެން އެންގޭޖްމެންޓު ޕްރޮސެސެއްގެ ތެރެއިން މީތި ލިބޭތޯ. ދެން ބޭނުން ނުވާ ކަމަށް ވަންޏާ އަޅުގަނޑަށް ގަބޫލުކުރެވެނީ މި ކޮމިޓީ އަށް ކޮމިޓީގެ މަސްއޫލިއްޔަތު އުފުލަން ދަތިވާ ސަބަބު ބަޔާންކޮށްދީފައި ދެން ގޮތެއް ނިންމައިދޭށޭ ކިޔާފައި މަޖިލީހުގެ ފްލޯރ އަށް މައްސަލަ ގެންދަން.

ރިޔާސަތުން ވާހަކަދެއްކެވުން:

އެހެންވީމާ، ކޮމިޓީން ފެނިވަޑައިގަންނަވާ ކަމަށް ވަންޏާ ކޮމިޓީގައި ހިމެނިވަޑައިގަންނަވާ ސަރުކާރު ހިންގާ ޕާޓީގެ ބޭފުޅުން މި ކަމަށް މަސައްކަތް ކޮށްދެއްވަންވީ ނޫންތޯ. ދެން އަޅުގަނޑު ވަކިން ސްޕީކަރަށް ދަންނަވައިގެން ޕާޓީތަކުގެ ލީޑަރުންނަށް ވެސް ދަންނަވާލާނަން. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

މިއީ އަޅުގަނޑުމެން ކޮމިޓީގައި ނިންމަވާފައިވާ ކަންތައްތައްތޯ ފިނޭންސް މިނިސްޓަރީން ހޯދަން އެދިފައި އޮތީ. އެހެންވީމާ، ދެން މި ކަމުގައި އަޅުގަނޑުމެން ވަކި ކޮންމެހެން ސަރުކާރަށް ނިސްބަތްވާ ޕާޓީއަކަސް އަޅުގަނޑުމެން ވަކިން އަދި މި ކަމާ އުޅެންޖެހޭނެ ކަމަކަށް އަޅުގަނޑަށް ގަބޫލެއް ނުކުރެވޭ. ދެން އަޅުގަނޑުމެން ނުރަސްމީކޮށް އަޅުގަނޑުމެން ދަންނަވަފާނަން އެ ފަރާތްތަކަށް. އެކަމަކު ރަސްމީކޮށް އެ ކަންތައްތައް ހަމަ އަޅުގަނޑަށް ފެންނަނީ މަޖިލިސްގެ ރައީސަށް ދަންނަވައިގެން ކުރިއަށް ގެންދަވަން.

ރިޔާސަތުން ވާހަކަދެއްކެވުން:

އަޅުގަނޑު މަޖިލިސްގައި މަސައްކަތް ކޮށްލާފައި ދެން އޮންނަ ޖަލްސާއެއްގައި އަނެއްކާވެސް ކުރިއަށް ގެންދާނަން. ދެން ހައްޖަ ވެސް ސެކްރެޓޭރިއެޓުން މަސައްކަތްކޮށްދެއްވާ ޕާމަނަންޓު ސެކްރެޓަރީއާ ގުޅައިގެން. އާދެ، އެހެންވީމާ، ޖަލްސާގެ ވަގުތު ވެސް ހަމަވުމާ އެއްކޮށް އަޅުގަނޑު މިއަދުގެ ޖަލްސާ މި ނިންމާލަނީ. ދެން އަޅުގަނޑު މި ނިންމި ރިޕޯޓުގެ ކޮޕީ މަޖިލިސްގެ ފްލޯރ އަށް ފޮނުވާނަން ރިސެސަށް ދިއުމުގެ ކުރިން މި ފާސްކޮށްދެވޭތޯ ބެލުމަށްޓަކައި.  

